
Spore in die sand, oftewel regionale literatuur en aktualiteit: 
’n perspektief uit enkele Noord-Kaapse tekste

 
Steward van Wyk 

Footprints in the sand, or regional literature and current societal issues: a perspective 
from selected Northern Cape texts 
This article investigates an aspect of regional literature, which is its engagement with current issues 
in society. The argument is that regional literature does not only confine itself, thematically speaking, 
to the documentation of local language varieties or to the folklore and traditions that are prevalent in 
remote areas. Such restricted views underlie the notion that regional literature is to be associated with 
a nostalgic longing for the past. I will contend that regional literature is also intricately concerned 
with current larger contexts and therefore with, among others, issues of identity and cultural 
appropriation. My subsequent focus will be on a selection of regional literature texts as expression 
of such issues. In discussing two youth novellas by Anzil Kulsen in this regard, special attention 
will be paid to cultural assimilation in a multicultural society. Analysing aspects of a crime novel 
by Karin Brynard, issues concerning the commodification of culture and of the romantisisation/
stigmatisation of indigenous groups will come under scrutiny.

1. Inleiding
 

Regionale of streeksliteratuur bestryk uiteenlopende temas en vorms. Wium 
van Zyl (1992: 420-421) omskryf dié literatuursoort as “literatuur wat spesifiek 
ruimtelik-geografies geplaas word en waarin onderskeidende regionale kenmerke 
’n uitdruklike funksie vervul”. Hy dui aan dat dit onder andere manifesteer in die 
keuse van dialektiese of selfs ouer woorde, die inspan van folklore en ’n siening 
wat ontspring uit ’n spesifieke lokale leefwyse.

Hendricks (2014: 121) onderskei naas die inkorporering van 
streektaalverskynsels, folklore en kenmerkende ruimtelik-geografiese temas, 
verledegerigtheid as ’n hoofkenmerk van die regionale literatuur. 

Daar is konsensus dat regionale literatuur handel oor die volkse tradisies en 
gebruike van mense woonagtig in veraf geleë ruimtes en dat die hooffunksie 
daarvan is om die vinnig verdwynende kultuur van daardie mense op te teken 
en sodoende te (help) bewaar. Dié genre doen dus ’n noukeurige tekening van 
die skakerings en ritmes van die dorpse/plattelandse lewe, van die tongval van 
dorpsbewoners, en van die ongekunstelde, eenvoudige bemoeienis van mense 
wat skynbaar onaangeraak is deur modernisering en die stedelike bestaanswyses. 
Dit het die opvatting versterk dat regionale literatuur daarna streef om in stand 

te hou wat in gevaar verkeer om te verdwyn en dat daar derhalwe met nostalgie 
en heimwee teruggekyk word na tradisies en gebruike uit die verlede. Die feit 
dat regionale literatuur fokus op plekke wat geografies afgeleë is, beteken egter 
nié dat dit handel oor kwessies wat in tydsverband ook ver verwyderd is van 
hoofstroomgebeure nie.

Abraham de Vries (2000: 7) noem dat kontreiverhale – sý ‘saambreelterm’ vir 
streekverhale, regionale verhale, boerestories en herinneringsverhale – “dikwels 
verkeerdelik geassosieer word met verledeverliefdheid en met verhaallose 
nostalgie”. Die eietydse hoofstroomomgewing word dienooreenkomstig slegs 
as milieu voorgestel waarteen die terugflitse uit die verlede afspeel om die 
mankemente in die hede uit te wys. Sodoende word kwalik in berekening gebring 
dat breër aktuele kwessies en diskoerse op ’n unieke manier in die streeksliteratuur 
verreken word en dat die “knusse geselligheid” van hierdie verhale dikwels net 
skyn is, aldus De Vries (2000: 8). Dit kan net sowel oor die groot kwessies van 
die lewe handel. 

In haar essay met die titel “The Cultural Work of American Regionalism” wys 
Stephanie Foote (2003: 27) op ’n denkfout wat kritici dikwels maak wanneer 
hulle met regionale literatuur omgaan: Hulle verwar ’n regionale ervaring op 
sigself met regionale literatuur en veronderstel daardeur dat dié genre slegs oor 
plaaslike en streeksbelange handel. Kowalewski (2003: 9) gee ’n insiggewende 
definisie in hierdie verband wanneer hy skryf: 

The best [...] regional writing tends to be less about a place than of it, with a writer’s central 

nervous system immersed in the local ecology, subcultures, hidden history, and spoken idioms 

of a given location.

Foote (2003: 28) wys daarop dat ’n opbloei in ’n sekere tipe regionale literatuur 
plaasvind in periodes van sosiale onrus en onbestendigheid. In ons huidige Suid-
Afrikaanse tydsgewrig waarin die uitdagings van sosiale ongelykheid en armoede 
so skrynend na vore tree en mense hulle na geweldadige metodes wend om uiting 
te gee aan hulle frustasie oor die stadige pas van verandering, is dit begryplik 
dat mense met nostalgie terugkyk op beter tye. Aangaande hierdie distopiese 
omstandighede is daar min om oor entoesiasties te wees en hierdie onrus en 
onbestendigheid lei na angstigheid te midde van die onsekere stedelike bestaan 
van waaruit mense na die platteland kyk as die bakermat van nasionale heelheid 
en helingsmoontlikhede. 

Nostalgiese hunkering na die platteland het as objek ’n geïdealiseerde landelike 
lewe waarin tradisionele waardes steeds geld en burgers hul plek ken. Willie 
Burger (2014: 21) beskou Dana Snyman as ’n meester van hierdie soort vertelling 

waarin die verlede op so ’n manier opgeroep word dat dit lesers emosioneel baie 
nou betrek. Die eietydse gewildheid van reistydskrifte, 4x4 safari’s en wildplase 
in Suid-Afrika dui voorts op nostalgie wat lesers laat verlang na:

’n era toe Afrika nog ’n wilde, leë en eenvoudige plek was – onbegrens en vol wilde diere wat 

vrylik getrek het. Natuurlik berus hierdie “ideale” voormalige era op die “vergeet” van die 

mense in Afrika (Burger, 2014: 21).

Hein Willemse (2014: 4) is krities oor die werk van Snyman wat hy beskou as die:

gewildste vorm van openbare nostalgie waar Afrikaner kulturele hoogbloei met oordaad van 

bekendheid geskep word met herkenbare vervloë figure: dominees en politici, tantes en ooms 

kerkbasaars en vergaderings, boerekos en groot karre. 

Volgens Willemse dra die herkenbaarheid en onskuld van die vertellings by tot 
die gewildheid daarvan. Hierdie nostalgie berus vir hom egter op selektiewe en 
gesaniteerde herinnering wat tot daadloosheid lei. 

Feministiese kritici wys op die rol wat regionale literatuur speel om die 
implisiete gender-, ras- en klasvooroordeel van die kanon uit te wys. In die 
Amerikaanse konteks het die feministiese herontdekking van vroueskrywers 
uit die landelike gebiede bygedra om ’n alternatiewe literêre tradisie te skep. 
Die waardes van hierdie tradisie – gerigtheid op gemeenskapsverbondheid, die 
natuur, familie, samewerking, kommunikasie en ’n vroulike epistemologie – 
staan teenoor die waardes van ’n stedelike, kompeterende, manlik-gedomineerde 
sfeer. In die Afrikaanse letterkunde kan ’n mens hier dink aan die werk van 
Alba Bouwer, Audrey Blignaut, Dot Serfontein, Dalene Matthee en E.F. Kotze 
om enkele skrywersname te noem. In hierdie verband wil ek argumenteer dat 
die vroueskrywers wat tans oor gemeenskappe op die Kaapse Vlakte en in die 
Boland skryf, hierby aansluit. Die werk van Ronelda Kamfer, Shirmoney Rhode, 
Valda Jansen, Anastasia de Vries en Jolyn Phillips getuig van die vooropplasing 
van die familie, gemeenskapslewe en van matriargale waardes. Hierdie skrywers 
gee ’n genuanseerde blik op die samelewing en vermy ’n eensydige beeld van 
slagofferskap binne die Suid-Afrikaanse milieu. Dit is opmerklik dat dit juis 
vroueskrywers is wat aan die voorpunt van die opbloei in hierdie skryfwerk is.

Regionale skryfwerk maak voorts gebruik van komplekse strategieë om nuwe 
en ontluikende vorms van identiteit outentiek uit te beeld. Een van dié strategieë 
is die noukeurige optekening van unieke, onderskeidende streektaaluitdrukkings 
en uitspraakvorme. Dit is dikwels tipies van uitgebeelde liminale figure, waardeur 
op dié wyse die idee van ’n normatiewe identiteit uitgedaag word. Foote (2003: 
34) kom tot die gevolgtrekking dat:

regional writers, for better or for worse, helped to introduce the production and consumption 

of local differences and local identities into a national vocabulary. In this way regional writing 

was able to figure differences as both a commodity and a positive value in itself.

Die uitbeelding van die buitestander of liminale figuur is een van die terugkerende 
temas in regionale literatuur en ’n tipiese verskynsel is die buitestander wat in 
’n klein hegte, gemeenskap tereg kom. ’n Mens dink hier aan die stadsjapie 
wat as onderwyser, predikant, verpleegster, dokter na die platteland verhuis en 
’n heenkome daar moet vind. Diegene kry gewoonlik te doen met agterdog, 
poetse, selfs venyn en onderduimse pogings om sy/haar welsyn te kelder en ’n 
einde aan sy/haar verblyf te bring. In hierdie tekste word die problematiek van 
inheems en uitheems dikwels uitgespeel in ruimtelike metafore, in die mate 
waarin die inkommer kan inpas in die nuwe, vreemde ruimte. Foote (2003: 36) 
sê: “Because it is concerned with place, regional writing is deeply concerned 
with who is native and who a stranger”. Regionale literatuur is dus ’n genre 
waarin identiteit, diversiteit en kulturele verskille ter sprake kom en daarom 
meen Foote (2003: 39) “regionalism provided a vocabulary to account for and 
to culturalise difference”. 

In die tekste wat vervolgens bespreek word, speel kulturele verskille en 
identiteit ’n tematiese sleutelrol. Vir die bespreking het ek tekste gekies wat nie 
in konvensionele opvattings van regionale of streeksliteratuur gereken word nie: 
twee jeugnovelles van Anzil Kulsen en Tuisland, die misdaadroman van Karin 
Brynard. Met hierdie keuse wil ek die reikwydte van hierdie subgenre uitbrei en 
dit kom goed te pas om die soeklig te laat val op die uitbeelding van aktuele sosio-
politieke kwessies in ’n streekopset.

2. Anzil Kulsen se twee jeugnovelles

Die sentrale tema van Anzil Kulsen se eerste werk, Zita (2006), handel oor die 
jongmeisie wat uit haar bekende kulturele omgewing geneem word en haarself 
moet vind in ’n vreemde omgewing. Die hoofkarakter Zita moet die plaaslike 
hoërskool, ’n voormalige model C-skool, bywoon, en staan uit tussen die ander 
(wit) leerders. Sy verwoord dikwels ’n gevoel van vervreemding en uitgeslotenheid. 
“Dit was vreemde mense, vreemde blyplek en vreemde skoolwerk. Vreemde 
sport, vreemde kos en ’n klomp wit koshuiskinders wat op hul joligste so rustig 
is soos ’n Sondagmiddag voor sokker in die lokasie. Soms het selfs die bekende 
vreemd gelyk” (5). Weens haar anderse voorkoms en afkoms, is Zita ook in haar 
eie omgewing, die township Kieriekroek, ’n buitestander: “Die boere het nou 
glat’ie juis my koelie-gevreet met ope arms verwelkom’ie. Dit was maar amper 
soos die mense hier rond ... miskien bietjie erger” (9).

Die intrige sentreer rondom die binêre opposisies van die bekende teenoor die 
vreemde, die enerse teenoor die anderse, die normale teenoor die afwykende, van 
tuishoort teenoor bevreemding. Daar word nie weggeskram daarvan om kulturele 
verskille op grond van ras- en etniese merkers uit te wys nie. Die eienaardige 
maniere van die witmense word met die direktheid van ’n kindverteller oorgedra 
en as etnografiese kennis aangebied. Die verteller sal byvoorbeeld gereeld 
opmerkings maak oor die gedrag van die “boere”. Eweneens word raspejoratiewe 
sonder verhulling gebruik: “Jou fokken wit bitch! ... Vedag sal ek tjou wys hoe 
moer ’n kaffer” (52).

Dié soort taalgebruik het sommige skoolouers in die werklikheid so teen die 
bors gestuit dat hulle ’n kampanje aan die gang gesit het om die boek van die 
voorskryflys verwyder te kry (De Vries, 2009). Ten spyte van enkele negatiewe 
reaksies op die boek het die meeste lesers dit verwelkom dat kwessies van 
stigmatisering en kulturele onverdraagsaamheid in dié jeugboek aangedurf is. 
Die boek raak aan die manier waarop multikulturalisme in die meeste voormalige 
model C-skole uitspeel. Die Vigs-les in Juffrou Ellis se Lewensoriënteringklas 
(hoofstuk 7) getuig van die sensitiewe aard van rasstereotipes en dat daar 
omsigtig met groepsidentiteit omgegaan moet word. Ten opsigte van ’n strak 
multikulturalisme maan Kymlicka (2010: 100) daarteen dat dit nie beperk word 
tot die aanname nie dat “each group has its own distinctive customs (which) 
ignores processes of cultural adaptation, mixing and melange, and renders 
invisible emerging cultural commonalities”.

Zita se storie ontvou as ’n soektog na genealogiese en kulturele wortels; sy 
leer dat haar pa niks met haar te doen wil hê nie en sy leer terselfdertyd kulturele 
verdraagsaamheid en aanvaarding van die ander – ’n Zita wat nie almal veroordeel 
nie en wat beslis nie dink die wêreld skuld haar iets nie (159) – ’n ‘ligter’ Zita wat 
nie meer skaam is vir hulle riethuis nie (160).

Ook in ’n Hart vol sand (2015a) word die inkommerkwessie deur Kulsen op 
die spits gedryf veral ook omdat dit in dié omstandighede gaan oor beperkte 
hulpbronne: “Op dié stadium lyk dit of die enigste mense wat enigsins by 
Kepeke baat vind, die inkommers is” (77). Die hoofkarakter Jenna verhuis met 
haar ouers van Welkom na Kepeke, ’n gehug op die deurtog na die Kgalagadi 
wildreservaat waar haar pa sy sendelingmentaliteit wil uitleef deur die plaaslike 
gemeenskap op te hef. Jenna verpes aanvanklik die agterlikheid van haar nuwe 
tuiste en probeer deur sosiale media kontak behou met die wêreld wat sy moes 
agterlaat. Soos sy al meer betrokke raak by die jongmense van Kepeke onder 
andere deur ’n jeugkoor te stig en die N/u taal aan te leer, begin sy die organiese 
gemeensaamheid ervaar en besef watter rol sy kan speel: “Sy het in haar lewe 
nog nooit soveel ellende op een plek gesien nie, maar sy wil beslis nie nou weer 
oppak en trek nie” (126). 

By een van die ou inwoners leer sy ’n kernwaarde van die omgewing: “Mens 
moet mekaar nooit afstaan nie, so het ant Margaret ons geleer. As jy een askoek 
het, deel jy hom met almal ... Ant Margaret was altyd so lief om te praat van 
Kepeke. (Sy) het gesorg dat ons nooit ooit vergeet Kepeke beteken ‘baie’ nie. Al 
is daar die dag bitter min om te eet, al is die meelblik leeg en die bokke maer, dan 
het ant Margaret gesê ons moet net glo aan Kepeke” (145).

Dit noop haar ook om die duiwelse bedrywighede wat in die dorp aangaan, 
aan die kaak te stel. Sy maak kennis met die gewetenlose koppelaars wat die jong 
vroue lewer aan die lorriedrywers in Namibië en hulle daaraan afsmeer as die 
vroue met vigs terugkom. Die intrige van die verhaal bou op tot by die botsing 
en ontmaskering van oom Kerneels en sy bende mensehandelaars. ’n Positiewe 
verwikkeling is die ontluikende vriendskap tussen Jenna en Richard. Hy vul 
haar edel optrede aan met sy projek om die medisinale voordele van inheemse 
plante wetenskaplik te ontsluit en op groot skaal te verbou tot voordeel van die 
gemeenskap. 

Maatskaplike kwessies is dus ingeweef in die intriges van Kulsen se novelles. 
Oor die skryf van ’n Hart vol sand sê sy die volgende:

Ek was op die uitkyk vir nog eg Noord-Kaapse stories ... Ek wou graag meer van die uniekheid 

van die Noord-Kaap weergee, dus het ek letterlik gaan kyk wat in die plekkies waar niks aangaan 

nie, aangaan. En die resultaat was skokkend ... Die moeilikste was om die kulturele kwessies 

en die storie mooi saam te weef. Om die maatskaplike probleme wat die gemeenskappe in die 

gesig staar, op so ’n wyse aan te bied dat dit empatie by die leser wek en tog ook ’n storie vertel 

wat hoop gee, met ’n bietjie humor ook tussenin (Kulsen, 2015b).

Dit is vir haar netso belangrik om die kwessies van die dag aan te raak as om 
’n realistiese beeld van die geweste te projekteer. Kowalewski (2003: 8) maan 
ook dat “regional authors often have to wrench their work free from popular, 
overpublicized representations of regional identity”. Foote (2003: 32) wys op die 
mistasting wat kritici maak wanneer hulle primêr fokus op die estetiese dimensies 
van streeksletterkunde en eers daarna die sosiale kommentaar uitlig. Vervolgens 
sê sy: “They therefore missed how completely regionalism’s expansive concerns 
and conventional narrative strategies enabled its innovative engagement with 
new cultural formations in its own day”.

Die bostaande analise het die soeklig laat val op die uitbeelding van kwessies 
rondom kulturele assimilasie in ’n multikulturele gemeenskap in Kulsen se twee 
jeugnovelles. Dat die gebeure in ’n Noord-Kaapse plattelandse gemeenskap 
afspeel, is ’n aanduiding dat dié problematiek nie beperk is tot stedelike 
gemeenskappe nie en wys ook op die sentrale rol van regionale literatuur om 
sodanige aktuele kwessies te belig.

3. Karin Brynard se Tuisland

Karin Brynard se roman speel behendig in op die beeldvorming van die 
Noordweste terwyl dit ook die komplekse aard van identiteit en kultuur belig. 
Die konsep “scripted space” omskryf en beperk dikwels hoe skrywers met 
omgewing en kultuur as kommoditeit omgaan en daarom moet kontemporêre 
regionale skrywers dikwels skryf teen konvensionele beelde: “Regional writers 
often have to deal not only with selective historical memory, but with a plethora 
of predigested and preassigned images and characters which eclipse other, more 
searching evocations of place” (Kowalewski, 2003: 10).

Op sy uiterste kan die viering van regionale identiteit ’n bemarkings- 
en promosiefoefie wees wat meer te doen het met kitsch, nostalgie en die 
slagspreuk “plaaslike ekonomiese groeipotensiaal” as met ’n dieperliggende sin 
van gemeenskap. Dit kom neer op die verpakking van regionale identiteit as 
kommoditeit en loop die gevaar dat dit kulturele en etniese diversiteit ignoreer, 
konflik negeer en natuur en landskap vereenvoudig tot ikoniese beelde soos 
sandduine, kokerbome, karoobossies en die Groot Vyf.

Brynard is egter bewus van hierdie geblikte beelde en maak gebruik van subtiele 
ironieë om hierteen in te skryf. Die roman is die derde aflewering in ’n reeks, 
voorafgegaan deur Plaasmoord (2009) en Onse Vaders (2012), waarin polisiekaptein 
Beeslaar en sy twee adjudante Ghaap en Pyl hul in die Noord-Kaap bevind om 
die moordenaar van kaptein Kappies de Wet, vermoedelik die Boesman ene Coin 
Bloubees vas te trek. Soos in die twee vorige romans word verskeie verhaallyne 
vervleg; die ondersoek word gelei deur kolonel Koekoes Mentoor wat in ’n 
oomblik van swakheid voor Kappies geswig het en nou probeer om haar reputasie 
te herstel; Kytie Rooi wat die pedofiel prof. Herman Zimmerman van Munchen 
vermoor en op vlug slaan met die kind Tienrand wat sy uit sy kloue bevry het; 
die onderlinge struweling tussen verskillende groepe van die ≠Khomani San om 
voordeel te trek uit die Kgalagadi-grondeise, smokkelary met diamante, vroue 
wat in oorgrens-prostitusie “geseksverniel” word, stropery van inheemse plante 
en diefstal van die inheemse medisinale kennis van die Boesmans.

Daar is ’n bewustheid in die roman van die kontensieuse aard van die kwessies 
wat die Boesmans raak onder andere hul behoefte om ekonomiese voordeel te trek 
uit kultuurtoerisme. William Ellis (2015: 121) noem dat “The aspirations of certain 
bushmen is to commoditise culture and make it ‘work’, that is to do labour; to let it 
provide food, income, healthcare and services such as water, toilets and electricity”. 
Dit sien ’n mens in die stalletjie wat Yskas Arnoster, geklee in sy tradisionele xai-
velletjie en kopband van springbokvel, langs die hoofpad bedryf waar hy pyl en 
boog verkoop asook Tsokkos “wat saam met ’n groep performance Boesmans ... op 
’n toeristeplaas in die Cederberge kultuurgoed doen vir die toeriste” (492). 

Die roman bied ’n ironiese blik op die geromantiseerde beeld van die Boesmans: 
’n beeld wat herinner aan die Jamie Uys-film The Gods Must Be Crazy met sy 
voorstellings van sagsinnige jagters wat die dier met respek, byna deernisvol 
doodmaak en bedank vir die offer wat hy gee (558). Die moderne Boesman weet 
dat outentiekheid nageboots en opgevoer word tot eie voordeel. As voorbeeld 
hiervan meld Ellis (2015: 129) ’n uitspraak wat Dawid Kruiper graag gebruik het: 
“as jy ’n leier wil wees, moet jy ’n luier kan dra”. ’n Ware Boesman skram dus nie 
weg van die tradisionele beeldvorming nie. “Traditional ≠Khomani saw these 
simulacral images of what it means to be a bushman as critical for their successful 
engagement with tourists and other interested parties”, aldus Ellis (2015: 129). 

In die roman word dit as volg gestel: “Selfs die ou leier, oom Windvoet !Kgau, 
is ten gunste. Vroeër het hy gedroom van terugkeer na ’n volledige jagter/gaarder-
bestaan, maar in ’n wêreld wat klaar opgemeet en afgekamp is, is dit onmoontlik. 
Tradisie-toerisme is die kompromis” (538).

’n Interessante intertekstuele spel wat Brynard gebruik, is om optekenings 
uit die Bleek en Lloyd-versameling in te vleg in die vertelling. Die vertellings 
van Seko, die Boesman, is daarop gemik om ’n outentieke gevoel te gee aan die 
Boesmans se kosmiese en mitologiese belewing:

Seko kyk. Dis hy wat kan sien.

Sien wat niemand sien nie, want hul het gevergeet hoe mens kyk.

Kyk vir die groter dinge.

Dié dinge word vir Seko oopgemaak.

Al daardie kennisse kom na hom toe.

Want die dooies praat met hom.

Die dooies wat in die maan gaan woon het. (19)

Hierdie teksaanhalings herinner aan Antjie Krog se omdigting van die /Xam 
oorleweringe in haar bundel Die sterre sê tsau (2004). Kyk in hierdie verband onder 
andere na “Die gebreekte snaar” wat handel oor die bedreiging en uitwissing 
van die Boesmans se bestaanswyse, en “/Xam voorgevoelens” wat hul buite-
sintuiglike belewing van die wêreld uitbeeld.

Hierdie verwysings bevestig die intellektuele en emosionele diepgang van 
die Boesman-kultuur en moet opgeweeg word teen die kommodifisering en 
kunsmatige vertoon van Boesman se kulturele uitinge en inheemse kennis. Met 
hierdie teksgedeeltes wil die roman ’n suggestie gee van die outentiekheid van 
die gerepresenteerde wêreld deur dit te laat aansluit by ’n korpus gekanoniseerde 
werke en sodoende ook die stigmas rondom die Boesmans deurbreek.

’n Teleurstellende wending in die roman is wanneer dit blyk dat die mitiese 

figuur Seko inderwaarheid die karakter Optel is; die versteurde, gewetenlose 
reeksmoordenaar wat vingers van sewe van sy slagoffers in konfytbottels bewaar 
het. Dié deux ex machina is allermins ’n bevredigende afloop van die verhaal. Dit is 
’n teruggryp na die beeld van die Boesman as ’n redelose barbaar.

In haar studie oor die wyse waarop Piet van Rooyen die Boesman-kultuur 
verwerk in ’n aantal romans spreek Helize van Vuuren (2002: 92) kritiek uit op 
die slot van die romans wat in dood eindig. Sy identifiseer dit as ’n onvermoë 
van die outeur om nuwe moontlikhede te kontempleer; vergelyk “die boesman-
bewussynstroom word nooit van binne-uit verken nie. Hiervoor stok die 
verbeelding in die Van Rooyen-romans ... die dood as slot ... word ook metafories 
van die doodloopstraat”. 

Dit is debatteerbaar of Brynard hieraan ontkom. Tuisland is nogtans ’n 
genuanseerde kyk op die problematiek van die Boesmans in die eietydse 
omgewing – een waarin die geromantiseerde beeld van die edel barbaar vermy 
word, maar waarin nog nie tot die Boesman as volwaardige subjek gevorder is nie. 
Weliswaar kan die Boesman of San nie in die Noord-Kaapse literatuur geïgnoreer 
word nie. Soos een van die karakters dit stel: “Hier lê baie bloed in hierdie sand. 
Mense dink ons spore is doodgevee. Maar die sand onthou” (389).

4. Slot

In hierdie artikel is die verskynsel van regionale of streekliteratuur ondersoek met 
’n fokus op die wyse waarop aktuele sosio-politieke kwessies daarin aangeraak 
word. Hierdie subgenre word dikwels gedefinieer deur te verwys na die 
streekstaaluitdrukkinge, volkse tradisies en die uitbeelding van afgeleë ruimtes 
wat daarin gestalte kry. Die blik op hierdie verskynsels is meestal nostalgies 
en met heimwee gevul. Die argument in die artikel is dat regionale literatuur 
ingebed is in die eietydse konteks en rekenskap gee van die aktuele kwessies wat 
daarin afspeel. Juis om die konvensionele opvatting van regionale literatuur te 
problematiseer, het ek tekste gekies wat nie normaalweg binne daardie kategorie 
geplaas sou word nie. In hierdie geval is dit twee jeugnovelles deur Anzil Kulsen 
en ’n misdaadroman deur Karin Brynard. 

In Kulsen se twee jeugtekste word gefokus op kulturele verskille en identiteit in 
’n multikulturele gemeenskap. Maatskaplike kwessies soos armoede, prostitusie 
en mensehandel word ook aangeraak en daar word ondersoek ingestel na hoe 
die kulturele en natuurlike rykdom van die streek tot die voordeel van inwoners 
ontgin kan word.

In Karin Brynard se misdaadroman Tuisland tree die agtergrondgegewe van 
die Noord-Kaap op die voorgrond om kwessies oor identiteit en kultuur en 
die kommodifisering van die Boesman-kultuur onder die soeklig te plaas. Die 

roman gee ’n aanduiding van die komplekse aard van hierdie kwessies en wil ’n 
genuanseerde omgaan daarmee voorhou.

My slotsom is dat regionale literatuur op verwikkelde wyse met aktuele 
kwessies omgaan en dat die fokus ook daarop moet val naas die ondersoek na 
streektaal, volkse uitdrukkings en tradisies. In aansluiting by die titel is my 
slotsom dat daar spore van regionale literatuur in verskeie ander subgenres is en 
spore van aktuele problematiek in regionale literatuur.

